
PÅ BUTIKKEN


 

Kontaktlæraren vår har feittglinsande skalle og seier aldri god helg. Når klokka nærmar seg, sperrar han berre opp auga, klør seg i barten og sluttar å snakka. Alle pakkar sekken sin og veit det er helg. Eg er ein av dei siste til å pakka ferdig. Eg veit ikkje kvifor. Dei andre er for lengst ute då eg endeleg har klart å samla meg. Kontaktlæraren står ved tavla og ventar.

«Tek du det roleg i helga, Per?» seier han og ser rart på meg.

Kva meiner han med det?

Eg seier ingenting og går ut.

Oskar sa han skulle venta på meg i gangen, men eg ser ikkje noko til han. Eg går eit stykke nedover mot utgangsdøra. Før det store auditoriet er det ein krok med vindauge mot baksida av skulen. Inst i kroken står ein benk framføre ein stor, kvit vegg. Av og til gøymer folk seg her i pausane for å gjera både det eine og det andre. Eg ser meg rundt, men det er ingen som har lagt merke til meg. Så tek eg fram sprittusjen og byrjar å tagga.

REP, skriv eg på veggen.

DREP, skriv eg.

Og så eit ansikt som er meint å likna kontaktlæraren vår, med bart og snau skalle, og eit glis med ei snakkeboble der det står: «Eg kan sjå pikken din!»

«Kva gjer du for noko?» høyrer eg nokon seia bak meg.

Eg snur meg brått og ser det er Ronny frå C-klassen som står der. Ronny-Makaroni, som Oskar plar kalla han, utan at eg veit kvifor.

Oskar er kameraten min. Tidlegare var han besteven med Ronny, men no snakkar dei mest ikkje saman. Oskar seier det er fordi dei veks ifrå kvarandre, men eg lurer på om det har skjedd noko Oskar ikkje vil snakka om. Ronny er den raraste på heile skulen og går som regel åleine. Eg trur Oskar skjemmest av å ha vore ven med han. Ronny opnar og lukkar naseborene sine, han har på seg ein shorts som liknar eit skjørt, og seier ofte merkelege ting som ingen forstår. Oskar ser nærmare på taggane mine. Eg kjenner at han luktar agurk.

«Kva er dette? Oppfordrar du til drap på pedo-læraren din?» spør han. «Med reip?» legg han til.

Eg seier ingenting. Forstår ikkje heilt kva han meiner. Tenkjer at eg bør seia noko, få han til å halda kjeft, men orda sit fast i halsen min, eg klarar ikkje å få ut anna enn: «Det var ikkje meg.»

Ronny smiler.

«Nei, nei, sjølvsagt ikkje», seier han og ristar hakkete på hovudet som ei skjor som ser seg rundt.

«Ok, då. God helg», seier han så og blir ståande og sjå på taggen, som om han studerer eit kunstbilete. Eg vil berre vekk fortast mogleg.

«Der er du jo», seier Oskar i det eg kjem til utgangen.

Han har som vanleg på seg den gule kapsen sin og har sekken hengande over eine skuldra.

«Kvar har du vore?» spør han.

«Ingen plass. Kan me gå no?» seier eg utolmodig.

«Ja då. Er du klar?»

«For kva då?»

«Naj. Du veit jo det …» svarar Oskar og gliser, og eg synest at han ein augeblink liknar på taggen av kontaktlæraren min.

